
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ
ຄະນະກໍາມະການຄຸ້ມຄອງຫຼັກຊັບ




ສຳນັກງານຄະນະກໍາມະການຄຸ້ມຄອງຫຼັກຊັບ





      ເລກທີ        /ສຄຄຊ
            ນະຄອນຫຼວງວຽງຈັນ, ວັນທີ
ຄຳແນະນຳ
ວ່າດ້ວຍການຈັດກອງ​ປະ​ຊຸມ​ຜູ້​ຖື​ຮຸ້ນ (ສະບັບປັບປຸງ) 
· ອີງຕາມ ກົດໝາຍວ່າດ້ວຍຫຼັກຊັບ ສະບັບເລກທີ 79/ສພຊ ລົງວັນທີ 3 ທັນວາ 2019;
· ອີງຕາມ ກົດໝາຍ​ວ່າ​ດ້ວຍ​ວິ​ສາ​ຫະກິດ ສະບັບປັບປຸງ ສະບັບ​​ເລກທີ 46/ສພຊ ລົງ​ວັນ​ທີ 26 ທັນວາ 2013;
· ອີງຕາມ ຂໍ້​ຕົກລົງວ່າ​ດ້ວຍ​ການ​ຈັດ​ຕັ້ງ ​ແລະ ການ​ເຄື່ອນ​​ໄຫວ​ຂອງ​ ສໍານັກງານຄະນະກຳມະການຄຸ້ມຄອງຫຼັກຊັບ ສະບັບ​ເລກທີ 05/ຄຄຊ ລົງ​ວັນ​ທີ 29 ເມສາ 2022.
ຫົວໜ້າສໍານັກ​ງານຄະນະກໍາມະການຄຸ້ມຄອງຫຼັກຊັບ ອອກຄຳ​ແນະນຳ:
ໝວດທີ 1                                                                                                     
ບົດບັນຍັດທົ່ວໄປ
ມາດຕາ  1   ຈຸດປະສົງ
ຄຳ​ແນະ​ນຳສະບັບນີ້ ກໍານົດຫຼັກການ, ວິ​ທີການ ​​​​ແລະ ຂັ້ນ​ຕອນ ໃນ​ການ​ກະກຽມ, ການດໍາ​ເນີນ ແລະ ການປະຕິບັດພາຍຫຼັງສຳເລັດກອງປະຊຸມຜູ້ຖືຮຸ້ນຂອງບໍລິສັດ​ອອກຈໍາໜ່າຍຮຸ້ນ ແລະ ບໍລິສັດຈົດ​ທະບຽນ ເພື່ອ​ຄວາມ​​​ເປັນ​ເອກະ​ພາບ​ໃນ​ການ​ຈັດ​ຕັ້ງ​ປະຕິບັດ, ສ້າງ​ຄວາມ​ເຂົ້າ​​ໃຈໃຫ້​ແກ່​ຜູ້​ຖື​ຮຸ້ນ ​ແລະ ພາກສ່ວນອື່ນທີ່ກ່ຽວຂ້ອງ ແນ​ໃສ່ປົກປ້ອງສິດ ແລະ ຜົນປະໂຫຍດຂອງຜູ້ຖື​ຮຸ້ນ.
ມາດຕາ  2   ການອະທິບາຍຄຳສັບ

ຄຳ​ສັບ ທີ່ນຳໃຊ້​ໃນ​ຄຳແນະນຳສະບັບ​ນີ້ ມີ​ຄວາມໝາຍ​ ດັ່ງ​ນີ້: 
1. ບໍລິສັດ ໝາຍເຖິງ ບໍລິສັດອອກຈໍາໜ່າຍຮຸ້ນ ແລະ ບໍລິສັດຈົດທະບຽນ;
2. ມື້ປິດ​ປຶ້ມບັນຊີທະບຽນຜູ້​ຖື​​ຮຸ້ນ​ (Record Date) ໝາຍ​ເຖິງ​ ມື້ບັນທຶກບັນຊີລາຍຊື່ຜູ້ຖືຮຸ້ນ ທີ່ກຳນົດໂດຍສະພາບໍລິຫານ;
3. ເລກລໍາດັບ ​(Serial Number) ໝາຍເຖິງ ຕົວ​ເລກ​ທີ່ລະບຸ​​ໃນ​ປື້ມບັນຊີທະບຽນຜູ້​ຖື​ຮຸ້ນຂອງ ບໍລິສັດທີ່​ອອກໂດຍຕະຫຼາດຫຼັກຊັບ;
4. ລະຫັດບາ​ໂຄດ (Barcode) ໝາຍເຖິງ ສັນຍາລັກລະຫັດແທ່ງ ທີ່ໃຊ້ແທນຂໍ້ມູນທີ່ຖືກເກັບໄວ້ໃນລະບົບຖານ​ຂໍ້​ມູນ.
ມາດຕາ  3   ຫຼັກການໃນການຈັດກອງປະຊຸມຜູ້ຖືຮຸ້ນ

ການ​ຈັດ​ກອງ​ປະຊຸມ​ຜູ້​ຖື​ຮຸ້ນ ຕ້ອງ​ປະຕິບັດ​ຕາມ​ຫຼັກການຕົ້ນຕໍ ດັ່ງ​​ນີ້:

1. ປົກປ້ອງສິດ ແລະ ຜົນປະໂຫຍດຂອງຜູ້ຖືຮຸ້ນ;
2. ເຂົ້າເຖິງຂໍ້ມູນຢ່າງຄົບຖ້ວນ, ຖືກຕ້ອງ, ທົ່ວເຖິງ ແລະ ທັນເວລາ;
3. ສະເໝີພາບ ແລະ ເທົ່າທຽມກັນໃນການປະກອບຄໍາເຫັນ;
4. ໂປ່ງໃສ ແລະ ກວດສອບໄດ້;
5. ສອດຄ່ອງກັບກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  4   ຂອບເຂດການນໍາໃຊ້
ຄໍາແນະນໍາສະບັບນີ້ ນໍາໃຊ້ສໍາລັບ ຕະຫຼາດຫຼັກຊັບ, ບໍລິສັດ​, ຜູ້ຖືຮຸ້ນ ແລະ ພາກສ່ວນອື່ນທີ່ກ່ຽວຂ້ອງກັບການຈັດກອງປະຊຸມຜູ້ຖືຮຸ້ນ.  
ໝວດທີ 2                                                                                                     ຮູບແບບການຈັດກອງປະຊຸມຜູ້ຖືຮຸ້ນ ແລະ ການກະກຽມກອງປະຊຸມຜູ້ຖືຮຸ້ນ
ມາດຕາ  5   (ໃໝ່) ຮູບແບບການຈັດກອງປະຊຸມຜູ້ຖືຮຸ້ນ
ກອງປະຊຸມຜູ້ຖືຮຸ້ນ ສາມາດຈັດຂຶ້ນໄດ້ 02 ຮູບແບບ ດັ່ງນີ້:
1. ກອງປະຊຸມເຊິ່ງໜ້າ;
2. ກອງປະຊຸມທາງໄກ.
ກອງປະຊຸມເຊິ່ງໜ້າ ແມ່ນການຈັດກອງປະຊຸມຜູ້ຖືຮຸ້ນຂຶ້ນຢູ່ສະຖານທີ່ໃດໜຶ່ງທີ່ມີຄວາມເໝາະສົມ ຕາມການກໍານົດຂອງບໍລິສັດ ໂດຍມີ ປະທານ, ຮອງປະທານ ແລະ ສະມາຊິກ ສະພາບໍລິຫານ, ຄະນະອໍານວຍການ, ຜູ້ຖືຮຸ້ນ, ພະນັກງານ ຂອງບໍລິສັດ ແລະ ພາກສ່ວນອື່ນທີ່ກ່ຽວຂ້ອງ ເຂົ້າຮ່ວມໃນຫ້ອງປະຊຸມ.
ກອງປະຊຸມທາງໄກ ແມ່ນການຈັດກອງປະຊຸມຜູ້ຖືຮຸ້ນຂຶ້ນຢູ່ສະຖານທີ່ໃດໜຶ່ງທີ່ມີຄວາມເໝາະສົມ ຕາມການກໍານົດຂອງບໍລິສັດ ກອງປະຊຸມດັ່ງກ່າວແມ່ນດໍາເນີນຜ່ານລະບົບອອນລາຍ ໂດຍມີ ປະທານ,​ ຮອງປະທານ ແລະ ສະມາຊິກ ສະພາບໍລິຫານ, ຄະນະອໍານວຍການ, ຜູ້ຖືຮຸ້ນ, ພະນັກງານ ຂອງບໍລິສັດ ແລະ ພາກສ່ວນອື່ນທີ່ກ່ຽວຂ້ອງ ເຂົ້າຮ່ວມໃນຫ້ອງປະຊຸມ ສ່ວນໃດສ່ວນໜຶ່ງ ແລະ ບາງສ່ວນແມ່ນເຂົ້າຮ່ວມປະຊຸມຜ່ານລະບົບອອນລາຍ.
ມາດຕາ  6   ການ​ກະກຽມ​ກອງ​ປະຊຸມ​ຜູ້​ຖືຮຸ້ນ
ບໍລິສັດ ​ເປັນ​ຜູ້​ກະກຽມ​ກອງ​ປະຊຸມ​ຜູ້ຖື​ຮຸ້ນ ຊຶ່ງປະກອບມີ​ເນື້ອ​ໃນ​ຕົ້ນຕໍ ດັ່ງນີ້:
1. ວາລະ​ກອງ​ປະຊຸມຜູ້ຖືຮຸ້ນ;

2. ໜັງສື​ແຈ້ງ​ເຊີນເຂົ້າຮ່ວມກອງປະຊຸມຜູ້ຖືຮຸ້ນ;

3. ກຳນົດ​ມື້ປິດ​ປຶ້ມບັນຊີທະບຽນ​ຜູ້​ຖື​​ຮຸ້ນ;
4. ເອກະສານ​ທີ່​ຈະ​ນຳ​ສະ​ເໜີ​ຕໍ່​ກອງ​ປະຊຸມ​ຜູ້​ຖື​ຮຸ້ນ;
5. ເປີດ​ເຜີຍ​ໜັງສື​ແຈ້ງ​ເຊີ​ນປະຊຸມຜູ້ຖືຮຸ້ນ ​ແລະ ເອກະສານຄັດ​ຕິດ​ໜັງສື​ແຈ້ງ​ເຊີ​ນປະຊຸມຜູ້ຖືຮຸ້ນ;
6. ວັນ, ເວລາ ແລະ ສະຖານທີ່ຈັດກອງປະຊຸມຜູ້ຖືຮຸ້ນ;
7. ບຸກຄະລາ​ກອນ;

8. ລະ​ບົບ​ເອເລັກ​ໂຕຣນິກ ​ເພື່ອ​ຮັບ​ໃຊ້​ກອງ​ປະຊຸມຜູ້ຖືຮຸ້ນ.
ເນື້ອໃນການກະກຽມກອງປະຊຸມຜູ້ຖືຮຸ້ນທີ່ໄດ້ລະບຸໄວ້ໃນມາດຕານີ້ ຕ້ອງໄດ້ຮັບການຕົກລົງເຫັນດີຈາກສະພາບໍລິຫານ.
ມາດຕາ  7   ການ​ກະກຽມວາລະ​ກອງ​ປະຊຸມຜູ້ຖືຮຸ້ນ
ບໍລິສັດ ເປັນຜູ້ກະກຽມວາລະກອງປະຊຸມຜູ້ຖືຮຸ້ນ ເພື່ອນໍາສະເໜີຕໍ່ສະພາບໍລິຫານ ພິຈາລະນາຮັບຮອງ. ວາລະດັ່ງກ່າວ ຕ້ອງແມ່ນວາລະທີ່ຢູ່ພາຍໃຕ້ຂອບເຂດສິດ ​ແລະ ໜ້າ​ທີ່​ຂອງ​ກອງ​ປະຊຸມ​ຜູ້​ຖື​ຮຸ້ນ​ພິຈາລະນາ.
ແຕ່ລະວາລະກອງປະຊຸມຜູ້ຖືຮຸ້ນ ຕ້ອງມີຄຳອະທິບາຍ​ໂດຍ​ຫຍໍ້ກ່ຽວ​ກັບ ​ຄວາມ​ເປັນ​ມາ, ຄຳ​ເຫັນ​ຂອງ​ສະພາ​ບໍລິຫານ ​ແລະ ຈຳນວນຄະແນນ​ສຽງ​ທີ່​ຕ້ອງການ ​ເພື່ອ​ຮັບຮອງເອົາແຕ່ລະວາລະ. 
ມາດຕາ  8   ວາລະກອງປະຊຸມຜູ້ຖືຮຸ້ນ
ວາລະທີ່ຈະຕ້ອງນໍາມາປຶກສາຫາລືຢູ່ໃນກອງປະຊຸມຜູ້ຖືຮຸ້ນພິຈາລະນາຮັບຮອງ ຢ່າງໜ້ອຍປະກອບມີເນື້ອໃນ ດັ່ງນີ້:
1. ບົດບັນທຶກກອງປະຊຸມຜູ້ຖືຮຸ້ນຄັ້ງກ່ອນ;
2. ບົດລາຍງານຜົນການດໍາເນີນທຸລະກິດປະຈໍາປີ ແລະ ແຜນການດໍາເນີນທຸລະກິດປີຕໍ່ໄປ;
3. ແຜນການຂະຫຍາຍທຸລະກິດໄລຍະກາງ-ຍາວ ແລະ ແຜນຍຸດທະສາດຂອງບໍລິສັດ;
4. ເອກະສານລາຍງານການເງິນປະຈໍາປີ;
5. ການປ່ຽນແປງຫຼັກການ, ນະໂຍບາຍບັນຊີ ແລະ ມາດຕະຖານດ້ານການລາຍງານການເງິນທີ່ນໍາໃຊ້;
6. ການແຕ່ງຕັ້ງ, ຍົກຍ້າຍ ຫຼື ປົດຕໍາແໜ່ງ ສະມາຊິກສະພາບໍລິຫານ ແລະ ຜູ້ອໍານວຍການ;
7. ຄ່າຕອບແທນຂອງສະມາຊິກສະພາບໍລິຫານ, ຄະນະກໍາມະການຂອງສະພາບໍລິຫານ ແລະ ຄະນະອໍານວຍການຂອງບໍລິສັດ;
8. ການແຕ່ງຕັ້ງ ຫຼື ຍົກເລີກ ບໍລິສັດກວດສອບ ແລະ ຄ່າບໍລິການກວດສອບ;
9. ການຈັດສັນກໍາໄລ, ການຈ່າຍ ຫຼື ບໍ່ຈ່າຍເງິນປັນຜົນ;
10. ລາຍການທີ່່ກຽວພັນ ຕາມທີ່ໄດ້ກໍານົດໄວ້ໃນລະບຽບການສະເພາະ;
11. ປະເພດຮຸ້ນ, ຈໍານວນຮຸ້ນແຕ່ລະປະເພດ ແລະ ການປ່ຽນແປງສິດ ຂອງຮຸ້ນໃນແຕ່ລະປະເພດ;
12. ການປ່ຽນແປງປະເພດການດໍາເນີນທຸລະກິດຕົ້ນຕໍ;
13. ການລົງທຶນ ຫຼື ການຂາຍຊັບສິນຫຼາຍກວ່າ ຫ້າສິບສ່ວນຮ້ອຍ (50%) ຂອງຊັບສິນທັງໝົດຂອງບໍລິສັດ ອີງຕາມເອກະສານລາຍງານການເງິນປີຫຼ້າສຸດ ຫຼື ໜ້ອຍກວ່າອັດຕາສ່ວນດັ່ງກ່າວຕາມທີ່ໄດ້ກໍານົດໄວ້ໃນກົດລະບຽບພາຍໃນຂອງບໍລິສັດ;
14. ການຟື້ນຟູ່ ຫຼື ການລົ້ມລະລາຍ ຂອງບໍລິສັດ;
15. ການກູ້ຢືມເງິນ ທີ່ມີຜົນກະທົບຕໍ່ຖານະການເງິນ ແລະ ຜົນການດໍາເນີນທຸລະກິດ ຕາມທີ່ໄດ້ກໍານົດໄວ້ໃນກົດລະບຽບພາຍໃນຂອງບໍລິສັດ;
16. ເນື້ອໃນອື່ນໆ ຕາມການກໍານົດຂອງສະພາບໍລິຫານ.
ມາດຕາ  9   ໜັງສືແຈ້ງເຊີນ ແລະ ການສົ່ງໜັງສືແຈ້ງເຊີນ
ໜັງສືແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນ ປະກອບ​ດ້ວຍ​ເນື້ອ​ໃນ​ຕົ້ນຕໍ ດັ່ງນີ້:
1. ຊື່​ ​ແລະ ທີ່ຢູ່ ຂອງບໍລິສັດ ​​ຖານະ​ທີ່​ເປັນ​ຜູ້​​ແຈ້ງ​ເຊີນ;
2. ວັນທີ, ເວລາ, ສະຖານທີ່ ແລະ ຮູບແບບການຈັດກອງປະຊຸມຜູ້ຖືຮຸ້ນ ພ້ອມ​ທັງໝາຍເລກໂທລະສັບ ແລະ ຊື່ຜູ້​ຮັບຜິດຊອບປະສານງານຂອງບໍລິສັດຈົດທະບຽນ.
ພ້ອມນັ້ນ ບໍລິສັດ​ ຕ້ອງ​ຄັດ​ຕິດ​ເອກະສານ ໄປພ້ອມ​ກັບ​ໜັງສື​ແຈ້ງ​ເຊີນເຂົ້າຮ່ວມກອງປະຊຸມຜູ້ຖືຮຸ້ນ ລຸ່ມນີ້:
1. ວາລະກອງປະຊຸມຜູ້ຖືຮຸ້ນ;

2. ລະບຽບ​ການ ຫຼື ຄຳ​ແນະນຳໃນ​ການເຂົ້າຮ່ວມກອງປະຊຸມຜູ້ຖືຮຸ້ນ ສຳລັບ​ຜູ້​ຖື​ຮຸ້ນ;

3. ​ແບບຟອມໃບມອບ​ສິດ​​ໃຫ້​ຜູ້ຕາ​ງໜ້າ​ເຂົ້າ​ຮ່ວມ​ກອງປະຊຸມ​​ຜູ້ຖືຮຸ້ນແທນ;
4. ເອກະສານ​ທີ່​ຈະ​ນຳ​ສະ​ເໜີ​ຕໍ່​ກອງ​ປະຊຸມ​ຜູ້​ຖື​ຮຸ້ນ;
5. ​​ເອກະສານ​ຢັ້ງຢືນ​ຈຳນວນ​ຮຸ້ນທີ່​ຜູ້ຖື​ຮຸ້ນ​ຖື​ຄອງ;
6. ບົດບັນທຶກກອງປະຊຸມຜູ້​ຖື​ຮຸ້ນຄັ້ງຜ່ານ​ມາ (ຖ້າ​ມີ);
7. ຊີວະປະຫວັດຂອງ​ສະມາຊິກ​ສະພາ​ບໍລິຫານ​ອິດສະຫຼະ ​ເພື່ອ​ເປັນ​ບ່ອນ​ອີງ​ໃຫ້​ແກ່​ຜູ້​ຖື​ຮຸ້ນພິຈາລະນາ ໃນ​ການ​ມອບ​ສິດ​ໃຫ້​ເຂົ້າ​ຮ່ວມ​ກອງ​ປະຊຸມ​ຜູ້ຖືຮຸ້ນແທນ;
8. ແຜນທີ່ຂອງສະຖານທີ່ຈັດກອງປະຊຸມຜູ້ຖື​ຮຸ້ນ.
ບໍລິສັດ ຕ້ອງ​ຮັບຜິດຊອບ​ສົ່ງ​ໜັງສື​ແຈ້ງ​ເຊີນເຂົ້າຮ່ວມກອງປະຊຸມຜູ້ຖືຮຸ້ນ ພ້ອມ​ທັງ​ເອກະສານ​ຄັດ​ຕິດ​ໜັງສື​ແຈ້ງ​ເຊີນ ຕາມທີ່ກຳນົດໄວ້ໃນມາດຕານີ້ ​ໃຫ້​ຜູ້ຖືຮຸ້ນ ຕາມລາຍ​ຊື່​ທີ່​ລະບຸ​ໄວ້​ໃນປຶ້ມບັນຊີທະບຽນຜູ້ຖືຮຸ້ນ ລ່ວງໜ້າ ຢ່າງໜ້ອຍ 21 ວັນລັດຖະການ ກ່ອນມື້​ເປີດ​ກອງປະຊຸມຜູ້ຖືຮຸ້ນ ເພື່ອໃຫ້ຜູ້ຖືຮຸ້ນມີເວລາພຽງພໍ​ໃນ​ການສຶກສາ ​ແລະ ຄົ້ນ​ຄວ້າເອກະສານຕ່າງໆທີ່​ຈະ​ພິຈາລະນາ​ໃນ​ກອງ​ປະຊຸມ​ຜູ້​ຖື​ຮຸ້ນ.
ບໍລິສັດສາມາດສົ່ງໜັງສືແຈ້ງເຊີນ ແລະ ເອກະສານຄັດຕິດໜັງສືແຈ້ງເຊີນ ໃຫ້ແກ່ຜູ້ຖືຮຸ້ນ ໃນຮູບແບບ  ເອເລັກໂຕຣນິກ ຫຼື ຮູບແບບເອກະສານ ຜ່ານຊ່ອງທາງຕ່າງໆ ເປັນຕົ້ນແມ່ນ ສົ່ງດ້ວຍຕົນເອງ ຫຼື ວ່າຈ້າງບຸກຄົນ, ນິຕິບຸກຄົນອື່ນສົ່ງແທນ, ສົ່ງທາງໄປສະນີ ຫຼື ຊ່ອງທາງອື່ນໆ ຕາມຄວາມເໝາະສົມ. ກໍລະນີ ຜູ້ຖືຮຸ້ນແຈ້ງເຈດຈໍານົງຈະມາຮັບໜັງສືແຈ້ງເຊີນປະຊຸມດ້ວຍຕົນເອງ ແມ່ນສາມາດເຂົ້າມາຮັບເອົາໄດ້ຕາມທີ່ໄດ້ກໍານົດໄວ້ໃນໜັງສືແຈ້ງປະຊຸມ.
ມາດຕາ  10   ການ​ກຳນົດ​ມື້ປິດ​ປຶ້ມບັນຊີທະບຽນ​ຜູ້​ຖື​​ຮຸ້ນ
​ສະພາ​ບໍລິຫານ ​ເປັນ​ຜູ້ກຳນົດ​ມື້ປິດ​ປຶ້ມບັນຊີ​ທະບຽນ​ຜູ້​ຖື​​ຮຸ້ນ ເພື່ອກຳນົດສິດເຂົ້າຮ່ວມກອງປະຊຸມຜູ້ຖືຮຸ້ນ, ໄດ້ຮັບເງິນປັນຜົນ, ຈອງຊື້ຮຸ້ນເພີ່ມທຶນອອກໃໝ່ ແລະ ເປົ້າໝາຍອື່ນທີ່ກ່ຽວຂ້ອງກັບບໍລິສັດ​. ພາຍຫຼັງ​ສະພາ​ບໍລິ ຫານ​ ​ໄດ້ກຳນົດ​ມື້​ປິດ​ປຶ້​ມບັນຊີທະບຽນ​ຜູ້​ຖື​ຮຸ້ນ​ແລ້ວ ບໍລິສັດ​ ຕ້ອງ​ແຈ້ງ​ໃຫ້​ຕະຫຼາດ​ຫຼັກ​ຊັບ​​ຊາບ ຢ່າງໜ້ອຍ 10 ວັນ ລັດຖະການ ກ່ອນ​ມື້​ປິດ​ປຶ້ມບັນຊີທະບຽນ​ຜູ້ຖືຮຸ້ນ.

ຕະຫຼາດ​ຫຼັກ​ຊັບ ​ຕ້ອງ​​ສະໜອງ​ປຶ້ມບັນຊີ​ທະບຽນ​ຜູ້​ຖື​ຮຸ້ນ​ໃຫ້ບໍລິສັດ​ ພາຍ​ໃນ​ 5 ວັນ ລັດຖະການ ນັບ​ແຕ່ມື້ປິດ​ປື້​ມບັນຊີ​ທະບຽນ​ຜູ້ຖື​ຮຸ້ນ ເປັນຕົ້ນໄປ. 
ມາດຕາ  11   ເອກະສານ​ທີ່​ຈະ​ນຳ​ສະ​ເໜີ​ຕໍ່​ກອງ​ປະຊຸມ​ຜູ້ຖື​ຮຸ້ນ
​ເອກະສານທີ່ຈະນຳສະເໜີຕໍ່ກອງປະຊຸມຜູ້ຖືຮຸ້ນ ຕ້ອງແມ່ນເອກະສານທີ່ລະບຸໄວ້ໃນວາລະ​ຂອງ​ກອງ​ປະຊຸມ​ຜູ້​ຖື​ຮຸ້ນໃນຄັ້ງນັ້ນ ​ແລະ ຕ້ອງໄດ້​ຮັບ​ການ​​ເຫັນ​ດີ​ຈາກ​ສະພາ​ບໍລິຫານ. 
ບໍລິສັດ ຕ້ອງກະກຽມ ແລະ ສະໜອງເອກະສານ ທີ່ລະບຸໄວ້ໃນ ວັກໜຶ່ງ ຂອງມາດຕານີ້ ​ ຢ່າງຖືກຕ້ອງ ແລະ ພຽງພໍ​ ເພື່ອໃຫ້ຜູ້ຖືຮຸ້ນມີຂໍ້ມູນພຽງພໍໃນການພິຈາລະນາ ແລະ ລົງຄະແນນສຽງ.
ມາດຕາ  12   ການເປີດ​ເຜີຍ​ໜັງສື​ແຈ້ງ​ເຊີນປະຊຸມຜູ້ຖືຮຸ້ນ 
ບໍລິສັດ​ ຕ້ອງ​ເປີດ​ເຜີຍ​ໜັງສື​ແຈ້ງ​ເຊີນເຂົ້າຮ່ວມປະຊຸມຜູ້ຖືຮຸ້ນໃຫ້​ມວນຊົນ​ຊາບ ​ໂດຍ​ຜ່ານ​​ລະບົບເປີດເຜີຍຂໍ້ມູນ​ຂອງຕະຫຼາດ​ຫຼັກ​ຊັບ​ ຢ່າງໜ້ອຍ 21 ວັນລັດຖະການ ກ່ອນ​ມື້​ເປີດກອງ​ປະຊຸມ​ຜູ້​ຖື​ຮຸ້ນ. ນອກຈາກ​ນີ້ ຍັງ​ສາມາດເປີດເຜີຍ ຜ່ານເວັບໄຊຂອງບໍລິສັດຕົນ ຫຼື ຜ່ານພາຫະນະ​ສື່​ມວນ​ຊົນອື່ນຕາມ​ຄວາມ​ເໝາະ​ສົມ ພາຍຫຼັງໄດ້ເປີດເຜີຍຜ່ານຊ່ອງທາງການເປີດເຜີຍຂໍ້ມູນທີ່ກຳນົດໄວ້ໃນ ຂໍ້ຕົກລົງວ່າດ້ວຍການລາຍງານ ແລະ ການເປີດເຜີຍຂໍ້ມູນ. 
ມາດຕາ  13   ການກໍານົດວັນ, ເວລາ  ແລະ ສະຖານທີ່ຈັດກອງປະຊຸມຜູ້ຖືຮຸ້ນ
ການ​ກຳນົດ ວັນ ແລະ ເວລາ ໃນການຈັດ​ກອງ​ປະຊຸມ​ຜູ້ຖື​ຮຸ້ນ ຕ້ອງ​​ໃຫ້​ສອດຄ່ອງ​ກັບໄລ​ຍະເວລາ​ທີ່​ກຳນົດ​ໄວ້​ໃນ​​ກົດໝາຍ ​ແລະ ລະບຽບການທີ່ກ່ຽວຂ້ອງ ແລະ​ ຕ້ອງ​ຈັດກອງ​ປະຊຸມຜູ້ຖືຮຸ້ນ​ພາຍ​ໃນ 60 ວັນ ນັບແຕ່ມື້​ປິດ​ ປື້​ມບັນຊີທະບຽນ​ຜູ້​ຖື​​ຮຸ້ນ ເປັນຕົ້ນໄປ. ການ​ກຳນົດ​ເວລາ​ ຄວນ​ກຳນົດ​ໃຫ້​ເໝາະ​ສົມ ຫຼີກລ້ຽງການນັດປະຊຸມໃນເວລາເຊົ້າ ຫຼື ແລງເກີນໄປ ແລະ ຕ້ອງໃຫ້ສຳເລັດພາຍໃນມື້ດຽວກັນ ​ເພື່ອ​ສ້າງຄວາມສະດວກສຳລັບຜູ້ຖືຮຸ້ນ. ການກຳນົດສະຖານທີ່ຈັດກອງປະຊຸມຜູ້ຖືຮຸ້ນ ຄວນເລືອກເອົາສະຖານທີ່ທີ່ຜູ້ຖືຮຸ້ນສ່ວນຫຼາຍສາມາດເຂົ້າຮ່ວມກອງປະ ຊຸມໄດ້ສະດວກ.
ມາດຕາ  14   ການ​ກະກຽມບຸກຄະລາ​ກອນ
ບໍລິສັດ ຕ້ອງ​ກະກຽມ​ບຸກຄະລາ​ກອນ ເພື່ອຮັບໃຊ້ກອງປະຊຸມຜູ້ຖືຮຸ້ນ ​ດັ່ງ​ນີ້:
1. ພະນັກງານຕ້ອນຮັບ;
2. ພະນັກງານກວດກາເອກະສານ;
3. ພະນັກງານລົງທະບຽນ;
4. ພິທີກອນ;
5. ກອງເລຂາ;
6. ພະນັກງານ​ຮັບຜິດຊອບການລົງຄະແນນສຽງ ແລະ ສັງລວມຄະແນນ;
7. ພະນັກງານຄວບຄຸມລະບົບເອເລັກໂຕຣນິກ;
8. ຄະນະກວດກາກອງ​ປະຊຸມຜູ້ຖືຮຸ້ນ ​ແລະ ລົງຄະແນນສຽງ;
9. ຄະນະ​​ຕິດຕາມ ​ແລະ ປ​ະເມີນ​ການ​ດຳ​ເນີນ​ກອງ​ປະຊຸມຜູ້ຖືຮຸ້ນ.
ມາດຕາ  15   (ປັບປຸງ) ການກະກຽມລະ​ບົບ​​ເອເລັກ​ໂຕຣນິກ 
ບໍລິສັດ ຕ້ອງກະກຽມລະບົບ​ເອເລັກໂຕຣນິກ ເພື່ອຮັບໃຊ້ກອງປະຊຸມຜູ້ຖືຮຸ້ນ ດັ່ງນີ້:
1. ລະບົບລົງທະບຽນ;
2. ລະບົບລົງຄະແນນສຽງ ແລະ ນັບຄະແນນສຽງ;
3. ລະບົບເຄືອຂ່າຍອິນເຕີເນັດ ເພື່ອການເຊື່ອມຕໍ່;
4. ອຸປະກອບຮັບໃຊ້ກອງປະຊຸມ ເຊັ່ນ: ຄອມພິວເຕີ, ເຄື່ອງພິມ, ແຟັກ, ເຄື່ອງສຳເນົາເອກະສານ,ເຄື່ອງບັນທຶກສຽງ, ກ້ອງຖ່າຍຮູບ ແລະ ເຄື່ອງບັນທຶກພາບເຄື່ອນໄຫວ (ວີດີໂອ) ແລະ ເຄື່ອງຮັບໃຊ້ອື່ນທີ່ຈຳເປັນ.
ສໍາລັບລາຍລະອຽດ ກ່ຽວກັບການກະກຽມຄວາມພ້ອມທາງດ້ານລະບົບເອເລັກໂຕຣນິກຕ່າງໆທີ່ຮັບໃຊ້ໃນການຈັດກອງປະຊຸມຜູ້ຖືຮຸ້ນ ແມ່ນໃຫ້ປະຕິບັດຕາມ ເງື່ອນໄຂ, ຄວາມພ້ອມ ຫຼື ລະບຽບການພາຍໃນຂອງແຕ່ລະບໍລິສັດ ແຕ່ຕ້ອງຮັບປະກັນຄວາມຄ່ອງຕົວ, ປະສິດທິພາບ ແລະ ຜົນສໍາເລັດໃນການຈັດກອງປະຊຸມຜູ້ຖືຮຸ້ນ.
ມາດຕາ  16   ຄະນະກວດກາ​ກອງ​ປະຊຸມຜູ້ຖືຮຸ້ນ ​ແລະ ລົງຄະແນນສຽງ
ບໍລິສັດ​ ຕ້ອງ​ແຕ່ງ​ຕັ້ງ​ຄະນະກວດກາ ​ກອງ​ປະຊຸມຜູ້ຖືຮຸ້ນ ​ແລະ ລົງຄະແນນສຽງ ​​​​ເພື່ອ​ກວດກາ​ການ​ກະກຽມ​ກອງ​ປະຊຸມຜູ້ຖືຮຸ້ນ, ການດໍາເນີນກອງ​ປະຊຸມຜູ້ຖືຮຸ້ນ ​ແລະ ການປະຕິບັດ​ພາຍຫຼັງ​ສຳ​ເລັດ​ກອງ​ປະຊຸມຜູ້ຖືຮຸ້ນ ຕາມ​ທີ່​ໄດ້​ກຳນົດ​ໃນ​ຄຳ​ແນ​ະນຳ​ສະບັບ​ນີ້. 
ຄະນະກວດກາ​ກອງ​ປະຊຸມຜູ້ຖືຮຸ້ນ ​ແລະ ລົງຄະແນນສຽງ ​ປະກອບມີຢ່າງ​ໜ້ອຍ 3 ທ່ານ, ໃນນັ້ນ 2 ທ່ານ ຕາງໜ້າ​ຈາກ​ບໍລິສັດ ຊຶ່ງເປັນຜູ້ທີ່ມີ​ຄວາມ​ຮູ້​ທາງ​ດ້ານກົດໝາຍ​  ​ແລະ 1 ທ່ານ ເປັນຕົວແທນຈາກຜູ້ຖືຮຸ້ນລາຍຍ່ອຍ. ຄະນະ​ດັ່ງກ່າວ ຖືກ​ແຕ່ງ​ຕັ້ງ​​ໂດຍ ປະທານສະພາ​ບໍລິຫານຂອງ​ບໍລິສັດ. ​
ຄະນະກວດກາກອງ​ປະຊຸມຜູ້ຖືຮຸ້ນ ​ແລະ ລົງຄະແນນສຽງ ຕ້ອງ​ມີເງື່ອນ​ໄຂ​ ດັ່ງ​ນີ້:
1. ບໍ່​ດຳລົງຕຳແໜ່ງເປັນ ປະທານ, ຮອງ​ປະທານ ​ຫຼື ສະມາຊິກ​ສະພາ​ບໍລິຫານ ຫຼື ຄະນະ​ອຳນວຍ​ການ ຂອງ​ບໍລິສັດ​ ຫຼື ພໍ່, ແມ່, ຜົວ ຫຼື ເມຍ, ອ້າຍ, ເອື້ອຍ, ນ້ອງ, ລູກ ແລະ ຜົວ ຫຼື ເມຍ ຂອງລູກ ຂອງບຸກຄົນດັ່ງກ່າວ; 
2. ບໍ່​ແມ່ນ ຜູ້​ທີ່​ໄດ້​ຮັບ​ການສະ​ເໜີ​ຊື່ໃນ​ກອງ​ປະຊຸມ​ຜູ້​ຖື​ຮຸ້ນ ໃຫ້​ລົງສະໝັກ​ຄັດ​ເລືອກ​ເປັນ​ ປະທານ, ຮອງ​ປະທານ ຫຼື ສະມາຊິກ​ສະພາ​ບໍລິຫານ, ຄະນະ​ອຳນວຍ​ການ ຂອງ​ບໍລິສັດ​ ​ຫຼື ພໍ່, ແມ່, ຜົວ ຫຼື ເມຍ, ອ້າຍ, ເອື້ອຍ, ນ້ອງ, ລູກ ແລະ ຜົວ ຫຼື ເມຍ ຂອງລູກ ຂອງບຸກຄົນດັ່ງກ່າວ. 
ມາດຕາ  17   ຄະນະ​​ຕິດຕາມ ​ແລະ ປ​ະເມີນ​ ​ກອງ​ປະຊຸມຜູ້ຖືຮຸ້ນ
ຄະນະ​​ຕິດຕາມ ​ແລະ ປ​ະເມີນ​ ​ກອງ​ປະຊຸມຜູ້​ຖື​ຮຸ້ນ ມີໜ້າ​ທີ່ ​ຕິດຕາມ  ​ແລະ ປະ​ເມີນ ການ​ກະກຽມ​ກອງ​ປະຊຸມຜູ້​ຖື​ຮຸ້ນ, ການ​ດຳ​ເນີນ​ກອງ​ປະຊຸມຜູ້​ຖື​ຮຸ້ນ ​ແລະ ການ​​ປະຕິບັດ​ພາຍຫຼັງ​ສຳ​ເລັດ​ກອງ​ປະຊຸມຜູ້​ຖື​ຮຸ້ນ ຕາມ​ທີ່​ໄດ້​ກຳນົດ​ໃນ​​ແບບ​ຟອມປະ​ເມີນ (Checklist) ​ຕາມ​ການ​ກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ. 

ຄະນະຕິດຕາມ ​ແລະ ປ​ະເມີນ​ ​ກອງ​ປະຊຸມຜູ້​ຖື​ຮຸ້ນ ​ປະກອບມີຢ່າງໜ້ອຍ 3 ທ່ານ, ໃນນັ້ນ 1 ທ່ານ ຕາງໜ້າ​ຈາກ​ ສຳນັກງານຄະນະກຳມະການຄຸ້ມຄອງຫຼັກຊັບ, 1 ​ທ່ານ ຕາງໜ້າ​ຈາກຕະຫຼາດ​ຫຼັກ​ຊັບ ​ ​ແລະ 1 ທ່ານ ເປັນຕົວແທນຈາກຜູ້ຖືຮຸ້ນລາຍຍ່ອຍ. ຄະນະ​ດັ່ງກ່າວ ຖືກ​ແຕ່ງ​ຕັ້ງ​​ໂດຍ ຫົວໜ້າສຳນັກງານຄະນະກຳມະການຄຸ້ມຄອງຫຼັກຊັບ. 
​
ມາດຕາ  18   ຜູ້ເຂົ້າຮ່ວມກອງປະຊຸມ​ຜູ້​ຖື​ຮຸ້ນ
ຜູ້ເຂົ້າຮ່ວມກອງປະຊຸມຜູ້ຖືຮຸ້ນ ປະກອບມີ ດັ່ງນີ້:
1. ຜູ້ຖືຮຸ້ນທີ່ມີລາຍຊື່ໃນປຶ້ມບັນຊີທະບຽນຜູ້ຖື​ຮຸ້ນ ແລະ ຜູ້​ຕາງໜ້າ​​ໃຫ້​ເຂົ້າ​ຮ່ວມ​ກອງ​ປະຊຸມຜູ້ຖືຮຸ້ນ​ແທນ;

2. ປະທານ, ຮອງປະທານ, ສະມາຊິກສະພາບໍລິຫານ ແລະ ຄະນະອຳນວຍການ ຂອງບໍລິສັດ; 

3. ໜ່ວຍງານກວດກາພາຍໃນຂອງ​ບໍລິສັດ;
4. ບໍລິສັດກວດ​ສອບ​ພາຍ​ນອກ ກໍລະນີຈຳເປັນ.
ມາດຕາ  19   ການມອບໝາຍ​ໃຫ້ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ
ຜູ້ຖືຮຸ້ນທີ່ມີສິດເຂົ້າຮ່ວມກອງປະຊຸມຜູ້ຖືຮຸ້ນ ຫາກບໍ່ສາມາດເຂົ້າຮ່ວມກອງປະຊຸມໄດ້ດ້ວຍຕົນເອງສາມາດມອບໃຫ້ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນ​ແທນກໍໄດ້. ການມອບໝາຍໃຫ້ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ສໍາລັບການລົງຄະແນນສຽງ ສາມາດເລືອກປະຕິບັດໄດ້ 1 ໃນ 3 ຮູບແບບ ດັ່ງນີ້:
1. ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ສາມາດລົງຄະແນນສຽງໄດ້ທຸກວາລະ;
2. ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ສາມາດລົງຄະແນນສຽງໄດ້ໃນບາງວາລະ;
3. ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ສາມາດລົງຄະແນນສຽງຕາມການເຫັນດີຂອງຜູ້ມອບ​ສິດ ຫຼື ຜູ້​ຖື​ຮຸ້ນ ເທົ່ານັ້ນ.
ໝວດທີ 3
ການດໍາເນີນກອງປະຊຸມຜູ້ຖືຮຸ້ນ

ມາດຕາ  20   ໜ້າ​ທີ່ຂອງປະທານກອງປະຊຸມຜູ້ຖືຮຸ້ນ
ປະທານສະພາບໍລິຫານ ເຮັດໜ້າທີ່ເປັນປະທານກອງປະຊຸມຜູ້ຖືຮຸ້ນ. ກໍລະນີ ປະທານສະພາບໍລິຫານ ບໍ່ສາມາດເຂົ້າຮ່ວມໄດ້ ແມ່ນໃຫ້ມອບໝາຍໃຫ້ ຮອງປະທານ ຫຼື ສະມາຊິກສະພາບໍລິຫານໃດໜຶ່ງ ເປັນປະທານກອງປະຊຸມຜູ້ຖືຮຸ້ນແທນກໍໄດ້.
ປະທານ​ກອງ​ປະຊຸມຜູ້ຖືຮຸ້ນ ມີ​ ໜ້າ​ທີ່ ​ດັ່ງ​ນີ້:
1. ກ່າວ​ເປີດ​ກອງ​ປະຊຸມຜູ້ຖືຮຸ້ນ;

2. ແຈ້ງວາລະກອງ​ປະຊຸມຜູ້ຖືຮຸ້ນ ແລະ ລະບຽບການດຳເນີນກອງປະຊຸມຜູ້ຖືຮຸ້ນໃຫ້ຜູ້ເຂົ້າຮ່ວມກອງປະຊຸມຮັບຊາບ;

3. ແຈ້ງຈຳນວນ​ຜູ້​ເຂົ້າ​ຮ່ວມ​ກອງ​ປະຊຸມຜູ້ຖືຮຸ້ນ ພ້ອມ​ທັງ​ຈຳນວນ​ຮຸ້ນ​ທີ່​ຖື​ຄອງ ໃນນີ້ ໃຫ້ແຈ້ງລະອຽດກ່ຽວກັບຈຳນວນຜູ້ຖືຮຸ້ນທີ່ມີໜ້າເຂົ້າຮ່ວມດ້ວຍຕົນເອງ ແລະ ຈຳນວນຜູ້ມອບສິດໃຫ້ຜູ້ຕາງໜ້າເຂົ້າຮ່ວມກອງປະ ຊຸມຜູ້ຖືຮຸ້ນແທນ ພ້ອມທັງຈຳນວນຮຸ້ນທີ່ຖືຄອງ;
4. ລາຍງານຜົນການຈັດຕັ້ງປະຕິບັດມະຕິກອງປະຊຸມຜູ້ຖືຮຸ້ນຄັ້ງຜ່ານມາ ໂດຍຍົກໃຫ້ເຫັນ ຜົນສຳເລັດ, ຂໍ້ຄົງຄ້າງ ແລະ ວິທີການແກ້ໄຂຂໍ້ຄົງຄ້າງຂອງມະຕິກອງປະຊຸມຜູ້ຖືຮຸ້ນດັ່ງກ່າວ. ພ້ອມທັງລາຍງານຜົນຂອງການເເບ່ງເງິນປັນຜົນ ກໍລະນີ ບໍລິສັດໄດ້ແບ່ງເງິນປັນຜົນລະຫວ່າງປີ;
5. ຜ່ານແຕ່ລະວາລະກອງປະຊຸມຜູ້ຖືຮຸ້ນ ໂດຍອະທິບາຍເນື້ອໃນໂດຍຫຍໍ້ແຕ່ລະວາລະທີ່ນໍາສະເໜີ, ຊີ້ແຈງຕໍ່ກັບຄໍາຖາມເຈາະຈີ້ມຂອງຜູ້ຖືຮຸ້ນ (ຖ້າມີ) ກ່ອນສະເໜີໃຫ້ຜູ້ເຂົ້າຮ່ວມກອງປະຊຸມຜູ້ຖືຮຸ້ນລົງຄະແນນສຽງ ຊຶ່ງການລົງຄະແນນສຽງ ແມ່ນໃຫ້ປະຕິບັດແຕ່ລະວາລະ;
6. ແຈ້ງຜົນການລົງຄະແນນໃນແຕ່ລະວາລະ ພ້ອມທັງແຈ້ງຄະແນນສຽງທີ່ຕ້ອງການ ໃນແຕ່ລະວາລະ;
7. ກ່າວປິດກອງປະຊຸມຜູ້ຖືຮຸ້ນ; 
8. ປະຕິບັດໜ້າທີ່ອື່ນ ຕາມການມອບໝາຍ. 
ມາດຕາ  21   ຂັ້ນຕອນການ​ດຳ​ເນີນ​ກອງ​ປະຊຸມ​ຜູ້​ຖື​ຮຸ້ນ
ບໍລິສັດ​ ​ຕ້ອງ​ດຳ​ເນີນ​ກອງ​ປະຊຸມ​ຜູ້​ຖື​ຮຸ້ນ ຕາມ​ຂັ້ນ​ຕອນ​ ດັ່ງ​ນີ້:

1. ກວດກາ ເອກະສານ ຫຼື ຫຼັກຖານ ​ເພື່ອ​ຢັ້ງຢືນຜູ້ຖືຮຸ້ນ ຫຼື ຜູ້ຕາງ​ໜ້າເຂົ້າ​ຮ່ວມກອງ​ປະຊຸມຜູ້ຖືຮຸ້ນແທນ;
2. ລົງທະບຽນ;
3. ກວດນັບ​ອົງ​ປະຊຸມ;
4. ເປີດ​ກອງ​ປະຊຸມຜູ້ຖືຮຸ້ນ;
5. ​ແຈ້ງລະບຽບກ່ຽວກັບການດຳເນີນກອງປະຊຸມຜູ້​ຖື​ຮຸ້ນ;
6. ດຳເນີນກອງປະຊຸມຜູ້ຖືຮຸ້ນຕາມວາລະ;
7. ລົງຄະແນນສຽງ​, ນັບຄະແນນສຽງ ​ແລະ ແຈ້ງ​ຜົນ​​​ການລົງຄະແນນໃນແຕ່​ລະວາ​ລະ;

8. ປິດ​ກອງ​ປະຊຸມຜູ້ຖືຮຸ້ນ.
ມາດຕາ  22   ການກວດກາເອກະສານ ຫຼື ຫຼັກຖານ ​ເພື່ອ​ຢັ້ງຢືນຜູ້ຖືຮຸ້ນ ຫຼື ຜູ້ຕາງ​ໜ້າເຂົ້າ​ຮ່ວມກອງ​ປະຊຸມຜູ້ຖືຮຸ້ນແທນ  
ບໍລິສັດ ຕ້ອງກະກຽມຄວາມພ້ອມ ແລະ ສິ່ງອຳນວຍຄວາມສະດວກ ໃຫ້ແກ່ການກວດກາຄວາມຖືກຕ້ອງຂອງເອກະສານ ຫຼື ຫຼັກຖານ ​ເພື່ອ​ຢັ້ງຢືນຜູ້ຖືຮຸ້ນ ຫຼື ຜູ້ຕາງ​ໜ້າ​ເຂົ້າ​ຮ່ວມ​ກອງປະຊຸມຜູ້ຖືຮຸ້ນແທນ. 
ບໍລິສັດ ຕ້ອງມີເວລາຢ່າງໜ້ອຍ 2 ຊົ່ວໂມງລ່ວງໜ້າ ກ່ອນເປີດກອງປະຊຸມ ເພື່ອກວດກາຄວາມຖືກຕ້ອງຂອງເອກະສານ ຫຼື ຫຼັກຖານ.
ເອກະສານ ຫຼື ຫຼັກ​ຖານ​ຢັ້ງຢືນ​ຜູ້ຖືຮຸ້ນ ຫຼື ຜູ້ຕາງ​ໜ້າ​ເຂົ້າ​ຮ່ວມກອງ​ປະຊຸມຜູ້ຖືຮຸ້ນແທນ ປະກອບດ້ວຍ:

1. ສຳລັບຜູ້ຖືຮຸ້ນປະເພດບຸກຄົນ:

1.1 ບັດປະຈຳຕົວ, ສໍາມະໂນຄົວ ຫຼື ໜັງສືຜ່ານແດນ;
1.2 ໜັງສືຜ່ານແດນ (ສໍາລັບຜູ້ລົງທຶນຕ່າງປະເທດ);
1.3 ໃບ​ມອບ​ສິດ​ ກໍລະນີ ມີການມອບ​ສິດ​ໃຫ້ຜູ້ຕາງໜ້າເຂົ້າ​ຮ່ວມ​ກອງ​ປະຊຸມແທນ ພ້ອມທັງ ສຳ​ເນົາ ເອກະສານ ຫຼື ຫຼັກຖານຢັ້ງຢືນຜູ້ມອບສິດ ແລະ ຜູ້ຖືກມອບສິດ.
2. ສຳລັບຜູ້ຖືຮຸ້ນປະເພດສະຖາບັນ: 

2.1 ທະບຽນ​ວິ​ສາ​ຫະກິດ ​ຫຼື ລະຫັ​ດປະຈຳ​ຕົວ​ຜູ້​ເສຍອາກອນປີ​ລ່າ​ສຸດ;

2.2  ໃບ​ມອບ​ສິດ​ໃນນາມນິຕິບຸກຄົນດັ່ງກ່າວ;
2.3 ສໍາເນົາ ເອກະສານ ຫຼື ຫຼັກ​ຖານຢັ້ງຢືນ ​ຜູ້​ມອບສິດ ​ແລະ ຜູ້​ຖືກມອບສິດ.

ເອກະສານ​ ຫຼື ຫຼັກຖານຢັ້ງຢືນ ເພື່ອເຂົ້າຮ່ວມກອງປະຊຸມຜູ້ຖືຮຸ້ນ ຕ້ອງເປັນພາສາລາວ ຫຼື ອັງກິດ. ກໍລະນີ​ ມີ​ການ​ແປ​ຈາກ​ພາສາ​ອື່ນ​ມາ​ເປັນ ພາສາລາວ ຫຼື ອັງກິດ ຕ້ອງເຊັນຢັ້ງຢືນ ແລະ ຈໍ້າກາປະທັບໃນນາມນິຕິບຸກຄົນດັ່ງກ່າວ.
ມາດຕາ  23   ການລົງທະບຽນ
ຜູ້ຖືຮຸ້ນ ແລະ ຜູ້ຕາງໜ້າ​​ເຂົ້າ​ຮ່ວມກອງ​ປະຊຸມຜູ້ຖືຮຸ້ນແທນ ສາມາດລົງທະບຽນເຂົ້າຮ່ວມກອງປະຊຸມຜູ້ຖືຮຸ້ນໃນມື້ປະຊຸມ ຢູ່ສະຖານທີ່ຈັດກອງປະຊຸມ ຫຼື ຜ່ານລະບົບອອນລາຍລ່ວງໜ້າກ່ອນມື້ປະຊຸມກໍໄດ້.
ຜູ້ຖືຮຸ້ນ ​ແລະ ຜູ້ຕາງໜ້າ​​ເຂົ້າ​ຮ່ວມກອງ​ປະຊຸມຜູ້ຖືຮຸ້ນແທນ​ບໍລິສັດ ຄວນ​ນຳ​ໃຊ້ເລກ​ລຳດັບ (Serial Number) ຫຼື ​ລະຫັດບາ​ໂຄດ (Barcode) ​ເພື່ອຄວາມ​ສະດວກ​ໃນ​ການ​ປ້ອນ​ຂໍ້​ມູນລົງ​ໃນ​ລະບົບການລົງທະບຽນ ​ແລະ ລົງ​ຄະ​ແນນ​ສຽງ. 
ສໍາລັບການລົງທະບຽນຜ່ານລະບົບອອນລາຍ ແມ່ນປະຕິບັດຕາມລະບຽບພາຍໃນຂອງບໍລິສັດ.
ມາດຕາ  24   ການກວດນັບ​ອົງ​ປະຊຸມ

ຄະນະ​ກວດກາ​​ກອງ​ປະຊຸມ​​ຜູ້ຖືຮຸ້ນ ແລະ ລົງຄະແນນສຽງ ເປັນຜູ້ຕິດຕາມ ​ແລະ ປະສານງານ​ກັບ​ພະນັກ ງານ​ລົງທະບຽນ ​ແລະ ພະນັກງານ​ຄວບ​ຄຸມ​ລະບົບ​ເອ​ເລັກ​ໂຕຣ​ນິກ ​ເພື່ອ​ກວດກາ ​ແລະ​ ​ນັບ​ອົງ​ປະຊຸມ.

​

ມາດຕາ  25   ການ​ເປີດ​ກອງ​ປະຊຸມຜູ້ຖືຮຸ້ນ
ຜູ້ຖືຮຸ້ນທີ່ຖືຮຸ້ນ ຫຼື ຖືຮຸ້ນລວມກັນຢ່າງໜ້ອຍ ສິບສ່ວນຮ້ອຍ (10%) ຂອງຈໍານວນຮຸ້ນທັງໝົດ ສາມາດເຮັດໜັງສືເຖິງ ສະພາບໍລິຫານ ຫຼື ຜູ້ອໍານວຍການ ເພື່ອຂໍເປີດກອງປະຊຸມຜູ້ຖືຮຸ້ນພ້ອມທັງລະບຸເນື້ອໃນກ່ຽວກັບຈຸດປະສົງຂໍການເປີດກອງປະຊຸມດັ່ງກ່າວ. ພາຍຫຼັງສະພາບໍລິຫານ ຫຼື ຜູ້ອໍານວຍການ ໄດ້ຮັບໜັງສືສະເໜີແລ້ວ ຕ້ອງເປີດກອງປະຊຸມຜູ້ຖືຮຸ້ນ ພາຍໃນເວລາ 60 ວັນ ນັບແຕ່ວັນໄດ້ຮັບໜັງສືສະເໜີ ເປັນຕົ້ນໄປ.
ຜູ້ຖືຮຸ້ນທີ່ຖືຮຸ້ນ ຫຼື ຖືຮຸ້ນລວມກັນຢ່າງໜ້ອຍ ຫ້າສ່ວນຮ້ອຍ (5%) ຂອງຈໍານວນຮຸ້ນທັງໝົດ ສາມາດ  ສະເໜີຂໍເພີ່ມ ວາລະ ແລະ ມະຕິ ເພື່ອພິຈາລະນາໃນກອງປະຊຸມຜູ້ຖືຮຸ້ນໄດ້.
ກອງ​ປະຊຸມ​ຜູ້​ຖື​ຮຸ້ນ ສາມາດ​ເລີ່​ມດຳ​ເນີນ​ໄດ້ກໍ່ຕໍ່ເມື່ອ ມີ​ອົງ​ປະຊຸມ​ຄົບຕາມ​ທີ່​ກຳນົດ​ໄວ້​ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ກໍລະນີ ​ຮອດ​ກຳນົດ​ເວລາ​ເປີດ​ກອງ​ປະຊຸມຜູ້ຖືຮຸ້ນ​ ​ແຕ່​ອົງ​ປະຊຸມ​ບໍ່​ຄົບ ​ໃຫ້​ເລື່ອນ​ເວລາ​ການ​ເປີດ​ກອງ​ປະຊຸມ​ຜູ້ຖືຮຸ້ນອອກໄປໄດ້​ຕື່ມ ​​ແຕ່​ບໍ່​ເກີນ 1 ຊົ່ວ​ໂມງ. ​ກໍ​ລະ​ນີ ​ກາຍ​ກຳນົດ​ເວລາ​ດັ່ງກ່າວ​ແລ້ວ​ ຈໍານວນ​ອົງ​ປະຊຸມ​ຍັງ​ບໍ່​ຄົບ ​ປະທານກອງ​ປະຊຸມ​ຜູ້ຖືຮຸ້ນມີສິດສັ່ງ​ໂຈະກອງ​ປະຊຸມຜູ້ຖືຮຸ້ນໄດ້. ​ບໍລິສັດ​ ຕ້ອງ​ກະກຽມ​​​ເປີດ​ກອງ​ປະຊຸມ​ຜູ້ຖືຮຸ້ນຄືນ​ໃໝ່ ​ໂດ​ຍ​​ໃຫ້​ແຈ້ງໜັງ​ສື​ແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນຮັບຊາບ ​ເພື່ອ​ເຂົ້າ​ຮ່ວມ​ກອງ​ປະຊຸມຜູ້ຖືຮຸ້ນ ຢ່າງ​ໜ້ອຍ 5 ວັນ ລັດຖະການ ກ່ອນ​ມື້​​ເປີດ​ກອງ​ປະຊຸມຜູ້ຖືຮຸ້ນ. ກອງປະຊຸມຜູ້ຖືຮຸ້ນຕ້ອງໃຫ້ສໍາເລັດ ພາຍໃນເວລາ  15 ວັນ ລັດຖະການ ນັບແຕ່ວັນທີ່ໂຈະກອງປະຊຸມຜູ້ຖືຮຸ້ນ ເປັນຕົ້ນໄປ. ສຳລັບ ​ການ​ເປີດກອງປະຊຸມຜູ້ຖືຮຸ້ນ​ຄັ້ງ​   ໃໝ່ ​​​ເຖິງ​ວ່າ​ຈຳນວນ​ອົງ​ປະຊຸມ​ບໍ່​ຄົບ​ ກໍສາມາດ​ເປີດ​ກອງ​ປະຊຸມ​ຜູ້ຖືຮຸ້ນໄດ້.
ມາດຕາ  26  ການດຳເນີນກອງ​ປະຊຸມຜູ້ຖືຮຸ້ນ
ປະທານກອງປະຊຸມຜູ້ຖືຮຸ້ນ ຕ້ອງແຈ້ງວາລະ ແລະ ດຳເນີນກອງປະຊຸມຜູ້ຖືຮຸ້ນຕາມລຳດັບວາລະ ທີ່ກຳນົດໄວ້ໃນໜັງສືແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນ. ພ້ອມນັ້ນ ປະທານກອງປະຊຸມ ຕ້ອງອະທິບາຍ​ໂດຍ​ຫຍໍ້ ກ່ຽວ​ກັບ​ຄວາມ​ເປັນ​ມາ, ຄຳ​ເຫັນ​ຂອງ​ສະພາ​ບໍລິຫານ ​ແລະ ຈຳນວນ​ຄະແນນສຽງ​ທີ່​ຕ້ອງການ ໃນແຕ່ລະວາລະກອງປະຊຸມຜູ້ຖືຮຸ້ນ. ຫຼັງຈາກນັ້ນ ເປີດໂອກາດໃຫ້ອົງປະຊຸມປະກອບຄໍາເຫັນ ຫຼື ຕັ້ງຄຳຖາມເຈາະຈີ້ມ ຊຶ່ງ ປະທານ ຫຼື ຄະນະປະທານ ກອງປະຊຸມຜູ້ຖືຮຸ້ນ ຕ້ອງຊີ້ແຈງອະທິບາຍຕໍ່ບັນຫາທີ່ຕັ້ງຂຶ້ນກ່ອນໃຫ້ອົງປະຊຸມລົງຄະແນນສຽງ.
ມາດຕາ  27   (ປັບປຸງ) ວິທີການລົງຄະແນນສຽງ, ນັບຄະແນນສຽງ ​ແລະ ແຈ້ງ​ຜົນການລົງຄະແນນສຽງແຕ່​ລະວາ​ລະ
ຜູ້ເຂົ້າຮ່ວມກອງປະຊຸມຜູ້ຖືຮຸ້ນທີ່ມີສິດລົງຄະແນນສຽງ ຕ້ອງໝາຍເຄື່ອງໝາຍ ກາກະບາດ ໃສ່ຊ່ອງວ່າງທີ່ກຳນົດໃຫ້ ເພື່ອສະແດງໃຫ້ເຫັນວ່າຕົນເອງ ເຫັນດີ ຫຼື ບໍ່ເຫັນດີ ໃນບັດລົງຄະແນນສຽງຂອງແຕ່ລະວາລະ. ກໍລະນີ ບັດລົງຄະແນນສຽງ ຫາກໝາຍບໍ່ຖືກຕ້ອງ ຖືວ່າເປັນບັດທີ່ບໍ່ສາມາດນຳໃຊ້ໄດ້ (ບັດເປັນໂມຄະ) ເວັ້ນເສຍແຕ່ບໍລິສັດໄດ້ກໍານົດໄວ້ເປັນຢ່າງອື່ນ. ສໍາລັບຜູ້ເຂົ້າຮ່ວມກອງປະຊຸມທາງໄກ ແມ່ນສາມາດລົງຄະແນນສຽງຜ່ານລະບົບອອນລາຍກໍໄດ້.
ການນັບຄະແນນສຽງແມ່ນ 1 ຮຸ້ນ ເທົ່າກັບ 1 ສຽງ ຊຶ່ງບໍລິສັດ ສາມາດໃຊ້ວິທີ​ນັບແບບ​ລຽບງ່າຍ ຫຼື ​​ແບບ  ເ​ອເລັກໂຕຣນິກກໍ​ໄດ້. ການນັບຄະແນນສຽງ ອາດນັບຄະແນນສຽງທີ່ເຫັນດີ ຫຼື ບໍ່ເຫັນດີຕາມຄວາມເໝາະສົມ.
ກໍລະນີ ຜູ້ຖືຮຸ້ນ ຫຼື ຜູ້ຕາງໜ້າ​ໃຫ້​ເຂົ້າ​ຮ່ວມ​ກອງ​ປະຊຸມຜູ້ຖືຮຸ້ນແທນ ມາຊ້າ ບໍ່​ອະນຸຍາດໃຫ້ລົງຄະແນນສຽງຄືນ ໃນວາລະທີ່ໄດ້ສໍາເລັດການລົງຄະແນນສຽງໄປແລ້ວ ແຕ່ອະນຸຍາດໃຫ້ລົງຄະ​ແນນສຽງໃນວາລະຕໍ່ໄປ.
​ການ​ລົງ​ຄະ​ແນນ​ສຽງ ​ແລະ ນັບ​ຄະ​ແນນ​ສຽງ ໃນ​ແຕ່​ລະວາ​ລະ ຕ້ອງຜ່ານການກວດກາໂດຍຄະນະກວດກາການລົງຄະແນນສຽງ ແລະ ນັບຄະແນນສຽງ ຈາກນັ້ນ ປະທານ​ກອງ​ປະຊຸມຜູ້ຖືຮຸ້ນ ​​ແຈ້ງ​ຜົນໃຫ້​ຜູ້​ເຂົ້າ​ຮ່ວມ​ກອງ​ປະຊຸມ​ຜູ້ຖືຮຸ້ນຊາບ​.
ການລົງຄະແນນສຽງຂອງຜູ້ຖືຮຸ້ນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ (Omnibus Securities Account) ແມ່ນຕ້ອງແຍກການລົງຄະແນນສຽງ ຕາມອັດຕາສ່ວນການຖືຮຸ້ນຂອງຜູ້ຖືຮຸ້ນແຕ່ລະລາຍ (Split Vote). 
ກໍລະນີ ຜູ້ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ມອບສິດໃຫ້ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ຕ້ອງປະຕິບັດຕາມທີ່ໄດ້ກໍານົດໄວ້ໃນ ມາດຕາ 19 ຂອງຄໍາເເນະນໍາສະບັບນີ້.
ການລົງຄະແນນສຽງ, ນັບຄະແນນສຽງ ​ແລະ ແຈ້ງ​ຜົນການລົງຄະແນນສຽງຜ່ານລະບົບອອນລາຍແມ່ນໃຫ້ປະຕິບັດຕາມເງື່ອນໄຂ, ຄວາມພ້ອມ ຫຼື ລະບຽບການພາຍໃນຂອງແຕ່ລະບໍລິສັດ.
ມາດຕາ  28   ການປິດກອງປະຊຸມຜູ້ຖືຮຸ້ນ
ປະທານ​ກອງ​ປະຊຸມຜູ້ຖືຮຸ້ນ​ ກ່າວປິດ​ກອງ​ປະຊຸມຜູ້ຖືຮຸ້ນ​ ພາຍຫຼັງສໍາເລັດທຸກ​ວາລະຕາມທີ່ໄດ້ລະບຸໄວ້ໃນໜັງສືແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນ.
ໝວດທີ 4
ການປະຕິບັດພາຍຫຼັງສຳເລັດກອງປະຊຸມຜູ້ຖືຮຸ້ນ
ມາດຕາ  29   ມະຕິກອງປະຊຸມຜູ້ຖືຮຸ້ນ
ກອງ​ເລຂາ​​ ຕ້ອງກະກຽມມະຕິກອງປະຊຸມຜູ້ຖືຮຸ້ນ ເພື່ອໃຫ້ປະທານກອງປະຊຸມຜູ້ຖືຮຸ້ນລົງລາຍເຊັນ. ບໍລິ​ສັດ ຕ້ອງນໍາສົ່ງມະຕິດັ່ງກ່າວ ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງ ເປີດເຜີຍໃຫ້ມວນຊົນຮັບຊາບ ຕາມທີ່ໄດ້ກຳນົດໃນລະບຽບການທີ່ກ່ຽວຂ້ອງ. ມະຕິ​ກອງ​ປະຊຸມ​ຜູ້​ຖື​ຮຸ້ນ ຕ້ອງ​ປະກອບມີ​ເນື້ອ​ໃນສຳຄັນ​ໂດຍ​ຫຍໍ້ຕາມ​ທີ່​ກອງ​ປະຊຸມຜູ້ຖືຮຸ້ນ​ໄດ້​ຮັບຮອງ​ເອົາ.
ມາດຕາ  30   ບົດບັນທຶກກອງປະຊຸມຜູ້ຖືຮຸ້ນ 
ກອງ​ເລຂາ​ ຕ້ອງກະກຽມບົດບັນທຶກກອງປະຊຸມຜູ້ຖືຮຸ້ນ ເພື່ອໃຫ້ປະທານກອງປະຊຸມຜູ້ຖືຮຸ້ນລົງລາຍເຊັນ. ບໍລິສັດ ຕ້ອງນຳສົ່ງບົດບັນທຶກ​ດັ່ງກ່າວ ໃຫ້ ສໍານັກງານຄະນະກຳມະການຄຸ້ມຄອງຫຼັກຊັບ ພ້ອມ​ທັງ ເປີດເຜີຍໃຫ້ມວນຊົນຊາບ ຕາມທີ່ໄດ້ກຳນົດໃນລະບຽບການທີ່ກ່ຽວຂ້ອງ.
ບົດບັນທຶກກອງປະຊຸມຜູ້ຖືຮຸ້ນ ປະກອບມີເນື້ອໃນຕົ້ນຕໍ ດັ່ງນີ້:
1. ລາຍຊື່ ປະທານ, ຮອງປະທານ, ສະມາຊິກສະພາບໍລິຫານ, ຄະນະອໍານວຍການ ແລະ ໜ່ວຍງານກວດກາພາຍໃນ ທີ່ເຂົ້າຮ່ວມກອງປະຊຸມຜູ້ຖືຮຸ້ນ;
2. ວາລະກອງ​ປະຊຸມຜູ້ຖືຮຸ້ນ;
3. ຈຳນວນ​ຜູ້​ເຂົ້າ​ຮ່ວມ​ກອງ​ປະຊຸມຜູ້ຖືຮຸ້ນ ພ້ອມ​ທັງ​ຈຳນວນ​ຮຸ້ນ​ທີ່​ຖື​ຄອງ ໂດຍແຍກໃຫ້ເຫັນຈຳນວນຜູ້ຖືຮຸ້ນທີ່ມີໜ້າເຂົ້າຮ່ວມດ້ວຍຕົນເອງ ແລະ ຈຳນວນຜູ້ມອບສິດໃຫ້ຜູ້ຕາງໜ້າເຂົ້າຮ່ວມກອງປະຊຸມຜູ້ຖືຮຸ້ນແທນ ພ້ອມທັງຈຳນວນຮຸ້ນທີ່ຖືຄອງ;
4. ລາຍລະອຽດແຕ່ລະວາລະ ເປັນຕົ້ນ ການຕັ້ງຄຳຖາມເຈາະຈີ້ມ, ຄໍາຊີ້ແຈງ, ການຄັດຄ້ານ ແລະ ຜົນການລົງຄະແນນສຽງໃນແຕ່ລະວາລະ.
ມາດຕາ  31   ການຈ່າຍເງິນປັນຜົນ

ບໍລິສັດ ຕ້ອງແບ່ງເງິນປັນຜົນໃຫ້ແກ່ຜູ້ຖືຮຸ້ນ ຕາມລາຍຊື່ໃນປື້ມບັນຊີທະບຽນຜູ້ຖືຮຸ້ນ ພາຍໃນ 30 ວັນ ນັບແຕ່ມື້ທີ່ມີມະຕິຈ່າຍເງິນປັນຜົນ ເປັນຕົ້ນໄປ.  
ມາດຕາ  32   ການເກັບຮັກສາຂໍ້ມູນ
ບໍລິສັດ ຕ້ອງເກັບຮັກສາຂໍ້ມູນ ແລະ ຫຼັກຖານຕ່າງໆ ກ່ຽວກັບກອງປະຊຸມຜູ້ຖືຮຸ້ນ​ແຕ່​ລະ​ຄັ້ງ ຕາມທີ່ໄດ້ກຳນົດໄວ້ໃນລະບຽບການທີ່ກ່ຽວຂ້ອງ.
ໝວດທີ 5
ບົດບັນຍັດສຸດທ້າຍ
ມາດຕາ  33   ການຈັດຕັ້ງປະຕິບັດ
ຕະຫຼາດຫຼັກຊັບ, ບໍລິສັດ, ຜູ້ຖືຮຸ້ນ ແລະ ພາກສ່ວນທີ່ກ່ຽວຂ້ອງ ຈົ່ງຮັບຮູ້ ແລະ ຈັດຕັ້ງປະຕິບັດ ຄຳ​ແນະ​ນໍາສະບັບນີ້ ຕາມ​ຂອບ​ເຂດ ສິດ ​ແລະ ໜ້າ​ທີ່​ຂອງ​ຕົນຢ່າງເຂັ້ມງວດ. 
ມາດຕາ  34   (ປັບປຸງ) ຜົນສັກສິດ
ຄຳແນະນຳສະບັບນີ້ ປ່ຽນແທນ ຄໍາແນະນໍາວ່າດ້ວຍການຈັດກອງປະຊຸມຜູ້ຖືຮຸ້ນ ສະບັບເລກທີ 0001/ສຄຄຊ, ລົງວັນທີ 30 ເມສາ 2019. 
ຄໍາແນະນໍາສະບັບນີ້ ມີຜົນສັກສິດ ນັບແຕ່ວັນລົງລາຍເຊັນເປັນຕົ້ນໄປ.
​
            ຫົວໜ້າສໍານັກ​ງານຄະນະ​ກຳມະການຄຸ້ມ​ຄອງ​ຫຼັກ​ຊັບ

